
 

 

 

  

 

 

 

 

Te Kōmihana Uiui a te Karauna mō te Tūkinotanga i te Wā Tiaki–  

Te Whakapāha a te Manatū Whakahiato Ora 

 

Tēnā koutou katoa. Ngā mihi nui ki a koutou katoa. 

Ko Debbie Power tēnei e mihi ana. 

Ko Debbie Power ahau, ko au te Tumu Whakarae o Te Manatū Whakahiato Ora. 

Nōku te whiwhi, otirā he mea whakapāpaku i ahau te whai wāhi ki te kōrero ki a 

koutou i tēnei rā. 

Me tīmata pea ki te kōrero ki a koutou katoa i tūkinohia i te wā e tiakina ana e te 

maru karauna. 

Ka tukua atu nei taku whakapāha ngākau pono ki a koutou mō ngā āhuatanga i pā i 

raro i tō mātou taumarutanga. Nō mātou te haepapa ki te tiaki i a koutou. 

Ko te tikanga me tiaki kē mātou i a koutou, kia haumaru ai te noho hei taiohi i raro i 

tō mātou taumarutanga. 

Ko tā mātou pōhēhē, i te whakaora mātou i a koutou i te kino, engari he nui te wā i 

tukuna kētia koutou ki te ara o te kino. Kāore mātou i whakamaru i a koutou. 

Ko te rētō o taku aroha tēnei, i aua mahi rā.  

I te wā i tū māi koutou ki te whakaputa i ā koutou kōrero tūkino, kāore mātou i āta 

whakarongo i ngā wā katoa, kāore rānei i whakatikahia, nā reira ko taku aroha nui 

mō tērā. 

Ko taku whakapāha tēnei mō te hē o te tiaki i ētahi o koutou i te wā o te tukanga 

puretumu me MSD. Kāore i tika i ngā wā katoa te mahi a tā mātou pūnaha 

puretumu. E whakaae ana ahau ki te kitenga a te Kōmihana Karauna e kī ana, he 

pōturi rawa te haere mō ētahi o koutou, otirā he kohukitanga anō, ā, he roa rawa. 

Kāore tātou i pīrangi kia pērā, nā reira ko taku whakapāha mō tērā. 

Nā runga i ā koutou kōrero whakahoki, kua panonihia te pūnana puretumu i ngā tau 

nei, nā te tūtohu a te Kōmihana Karauna, kua uru mai ngā utu wawe. Ka haere tonu 

te mahi whakapai i te tukanga puretumu.  

Ki ngā tāngata o te hapori whaikaha – kei te tūtohu ahau ki te tūkinotanga i pā ki a 

koe. Kāore mātou i mārama ki te pānga o te noho torowhare me te noho whakatāuke 

ki ngā tāngata whaikaha, ngā tāngata Turi me ngā tāngata i pāngia e te auhi ā-

hinengaro. I pōturi rawa tā mātou whakatika.  

Hei Tumu Whakarae e noho haepapa ana mō ngā Disability Support Services, ko taku 

hiahia kia rite ngā pūnaha kia kore ai e pēneitia anō. 



 

 

 

Kāore hoki mātou i aro ki te taha ahurea i ngā mahi maru karauna. Mō te Māori, i 

mūhore te tuku wāhi taumaru e aro ana ki te reo Māori, te hononga whakapapa, te 

tikanga me te mātauranga. 

Mō ngā iwi Pasifika, i wehea koutou i ō Kāinga, ō hapori me tō ahurea. 

Ko te hua o ēnei rahuatanga ko te pānga o te mamae moroki ki a koutou ko ō 

whānau me ō hapori. 

Kei te mōhio ahau, kāore e taea e te whakapāha te whakautu i ngā tau ngaro me te 

mamae i pā i te tūkino ki a koe, hei tamaiti, tae noa ki te pakeketanga. 

Kei te hiahia hoki au ki te aumihi ki tō whānau i tautoko i a koe i tēnei haerenga roa. 

Kāore e taea te whakatūai i te pānga o ēnei, otirā, ka heke ai hoki tēnei mamae ki 

ngā uri whakaheke. 

Ko te manako ia, mā te rongo i ēnei kupu i te rangi nei, ka anga haere koe ki te 

tatūnga e tika ana mō te take nei. 

Ngā mihi aroha i tō māia ki te whakaara anō i ō wheako ki te Kōmihana Karauna. I 

kite au i te uaua mō koutou ko tō whānau ki te whakaara i ngā kōrero o mua. 

Ehara nōu te hē i pā ēnei āhuatanga ki a koe. Ehara nāu te heitara, ehara rānei nā āu 

mahi. 

Kāore i tika kia tū tēnei āhuatanga. Ko te tikanga kē me whai pūnaha pai ake hei 

tiaki i a koe. 

Ehara tēnei i te mutunga. Me nui kē atu ngā mahi: kia ngāwari ake ai te 

whakamahinga o ā mātou ratonga e te tangata; hei whakahoki mai anō i te pono me 

te titikaha o te iwi i takahia e mātou; me te pai ake o te tautoko i te tangata i roto i 

āna whakataunga ka āwhina i a ia ki te huarahi o te ora. 

Kua rongo mātou i ō koutou reo, kua rongo i ngā kōrero. 

E pūkeke ana mātou ki te mahi tahi ki ētahi atu tari kia kore a muri e hokia. 

E ū tonu ana mātou ki te whakapai ake i ā mātou mahi tautoko i te pūnaha tautiaki  

Kei te whakapakari haere tonu mātou i te pūnaha tohutuku o ngā kaiwhakarato i ngā 

ratonga tautiaki mā roto i Te Kāhui Kāhu. 

Kei te tautoko tonu mātou i te Kāwanatanga me ngā panoni ki te Whakahaerenga o 

Oranga Tamariki – otirā he panonitanga e motuhake ake ai te Aroturukitanga, me te 

whakatītike i te tūranga kōkiri a te Kaikōmihana Tamariki. 

Ngā mihi ki a koutou i tae ā-tinana mai. Ngā mihi hoki ki a koutou mō te whakaū i a 

mātou kia aro ki ngā haepapa, otirā me te wero i a mātou kia pai rawa ake ā mātou 

mahi. 

Kāore e taea te whakarerekē i ngā āhuatanga kua pā kē, engari ka rere aku mihi ki 

tō māia, me tō manawa tītī, koutou ko ō whānau, i hua ai ngā mahi o te rāngi nei. 

